
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১২৪
নীল তারা ইত্যাদি



ফল্গুধারার স্বত উৎসারিত উৎস, এর তুলনা নেই। নিস্যন্দিনী পত্রিকার কাটতি হু হু করে বেড়ে গেল। তরণী সেনকে রমেশ বলল আর টাকা দিচ্ছি না, এখন থেকে তুমিই দেবে, প্রতি কবিতায় দশ টাকা। ‘প্রগামিনী’র সম্পাদক অনুকূল চৌধুরী তাই দেবেন বলেছেন। তরণী বলল, আচ্ছা আচ্ছা, শংকরী দেবী টাকা না হয় নাই দেবেন। কিন্তু দক্ষিণা দেবার সামর্থ্য এখনও আমাদের হয় নি, আরও কিছু দিন সবুর করতে হবে।

 উপেন দত্ত বলল, শংকরী দেবীর কবিতা পড়েছি বলে মনে হয় না। আপিসের যা খাটুনি, সাহিত্য চর্চার ফুরসতই নেই এই আড্ডায় এসে পাঁচ জনের মুখে যা একটু শুনতে পাই। আচ্ছ যতীশ-দা, তোমার কাছে নিস্যন্দিনী নেই?

 যতীশ বলল, আমি পয়সা দিয়ে রাবিশ কিনি না।

 ভূপতি বলল, শংকরী দেবীর কবিতা শুনতে চাও? কিছু কিছু আমার মনে আছে, বলছি শোন। একটা হচ্ছে এই রকম—




আমি চিনি গো চিনি তোমারে, 

তুমি থাক মহাপ্রাচীরের এপারে। 

কি মিষ্টি তোমার আধো আধো বুলি, 

রুশকে বল লুশ, দু টাকাকে তু লুপি। 

ওগো লাল চীনের জঙ্গী জওআন, 

তোমার নয়ন বাঁকা, বর্ণ স্বর্ণচাঁপা, 

সিল্কমসৃণ শ্যাময় লেদার তোমার চামড়া, 

ওই নির্লোম বুকে ঠাঁই চাই ঠাঁই চাই।

		 এই পাতা শেষ সম্পাদিত হয়েছে ১২:৫৭টার সময়, ১১ এপ্রিল ২০২৩ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

